
Hanumatprasada Stotram

ஹநுமத்ப்ரஸாத³ஸ்தோத்ரம்

விலாஸோ வைதே³ஹீஹ்ரு’த³யகமலோந்மீலநகலா-
வித³க்³தோ⁴ வாசாம் ய:ஸமப⁴வத³ஶோகாவநிதலே ।

ப்ரமாத்³யல்லங்கேஶஸ்மயவித³லநோத்³தா³மமஹிமா
ஸ த³த்³யாத³ஸ்மாகம் ஸுரபி⁴ரிஹ வாசாம் மது⁴ரதாம் ॥ 1॥

த்விஷாமீஶம் தே³வம் வியதி ஸமுத³ஞ்சத்ஸ்வகிரணம்
ஸுரத்³ரோர்மந்வாந: ப²லமிதி பரீபாகமது⁴ரம் ।

க்³ரஹீதும் தம் மாதுர்ப³ஹிரவதரந்நேவ ஜட²ராத்
ஸமுத்³யுக்தோ யோऽபூ⁴த் ஸ விதரது கா⁴டீம் மம கி³ராம் ॥ 2॥

துராஸாஹி ஸ்தோகம் ரசிதவதி யஸ்மிந்நவிநயம்
விதந்வந்தம் ஸ்தப்³த⁴ம் ப³தி⁴ரமவஶம் லோகமகி²லம் ।

ஸமாதா⁴தும் க்லு’ப்தம் கதி கதி ஸமீரம் ஸ்துதிகி³ர:
ஸமந்தாத்³வைதா⁴த்ர்யோ தி³வி ஸமுதி³தா ந:ஸ ஶரணம் ॥ 3॥

தபஸ்தப்த்வா தீவ்ரம் ஜக³தி ஶரதா³ம் யச்ச²தமஹோ
ஸுராணாம் ஸர்வேஷாம் ஸமபி⁴லஷிதம் சாப்யஸுலப⁴ம் ।

தத³ஸ்மிந் ப்³ரஹ்மாஸ்த்ரம் ஸமஜநி யயா குண்டி²தப³லம்
நமஸ்தஸ்யை ஶக்த்யை ப்ரணதஜநக³த்யை ப⁴வது மே ॥ 4॥

புரஸ்தாது³ல்லோலோச்சலத³லகு⁴வீசீதரலிதம்
பயோதி⁴ம் ஸம்வீக்ஷ்ய த்³ருதக³லிததை⁴ர்யே கபிகுலே ।

ஜஜ்ரு’ம்பே⁴ க³ம்பீ⁴ரா தநுரதி⁴மஹேந்த்³ரக்ஷிதித⁴ரம்
யதீ³யா தி³வ்யா ஸா ப⁴வது மம ப⁴வ்யாய மஹதே ॥ 5॥

மஹாவேகே³ தஸ்மிந் தரதி ஜலதி⁴ம் ஸாஹ்யவித⁴யே
ஸமாயாதா: கேசிந்ந பரிக³ணிதா: கார்யவஶத: ।

விநஶ்யத்³விஶ்வாஸே மரணஶரணே து³ர்க³தஜநே
ஸுக²ம் வா து:³க²ம் வா கிமு கலயதே கார்யபரதா ॥ 6॥

க³பீ⁴ரப்ரோந்மீலந்நதவலிதநாபீ⁴விலஸிதம்
மதோ³த்³யல்லோலம்ப³த்³யுதிருசிரரோமாவலியுதம் ।

ஸமுந்மீலத்ஸாந்த்³ரத்ரிவலிஜிதக³ங்கா³ம்பு³லலிதம்
நதாங்கீ³வ்ரு’ந்த³ம் கோ ப⁴வதி விமுகோ² வீக்ஷ்ய யத்³ரு’தே ॥ 7॥

ஸ்பு²டந்மல்லீமாலாகலிதகப³ரீபா⁴ரருசிரா:
ஸமஞ்சத்³வக்ஷோஜத்³வயவிஹதகோகீமத³ப⁴ரா: ।

ஸம்ரு’த்⁴யத்தாருண்யா நிஶி விவஸநா வீக்ஷ்ய யுவதீ-
ர்விநா தம் தீ⁴ராக்³ர்யம் ஜக³தி க³ணயேத் துச்ச²மிஹ க:॥ 8॥

த்ரிலோகீகல்யாணீ த்ரிஷவணபராணாமபி⁴மதா
த்ரயீவேத்³யா ஸ்துத்யா த்ரித³ஶபதிஸந்த்ராணநிபுணா ।

தி³தீ³பே ஶாகே²வக்ஷிதிநிபதிதா ப்ரோந்நததரோ-
ரஶோகோத்³யாநே யந்நயநஸுப⁴கா³ தீ³ப்திகலிகா ॥ 9॥

த³யாஸாரத்³ரோணீ த³ரத³லிதபங்கேருஹருசி:
ஶரஜ்ஜ்யோத்ஸ்நாதா⁴ரா ஶமத⁴நஜநாநந்த³ஜநநீ ।

அஶோகோத்³யாநேऽர்சி:கலிதகருணீ காபி ருருசே
யத³க்³ரே கல்யாணீ கலயது ஸ ந: காமிதமிஹ ॥ 10॥

விலுப்தே விஶ்வாஸே விக³தவதி தை⁴ர்யே த்³ருமதலே
நிரூபாபி⁴ர்ஹம்ஹோ விநயரஹிதாபி: ⁴ பரிவ்ரு’தௌ ।

நிதே³ஶே யோ பா⁴வ:ஸமஜநி ரஹோ பூ⁴ஷணவரே
சிராத்³ த்³ரு’ஷ்டே தே³வ்யா தமநுக³தி³தும் கோ நு சதுர:॥ 11॥

படீயாந் பாதோ²தே: ⁴ ஸலிலமகி²லம் ஶோஷகலிலம்
விதா⁴தும் லங்காம் வா ப⁴ஸிதகலுஷாம் மாருதஸக:² ।

யதீ³யம் வாலாக்³ரம் ஸ்வயமதி⁴க³தோ நாத³ஹத³ஹோ
ஸ மே தே³வோ ஹார்த³ம் வ்யபநயது கா³டா⁴ந்த⁴தமஸம் ॥ 12॥

ஸமுத்ஸாஹம் ப்³ரூம: கத²மிவ கபீநாம் யது³தி³தே
ஸமுத்கண்டா²ஸர்வங்கஷபடுநி க³ம்பீ⁴ரவசஸி ।

அஹோ த்³ரு’ஷ்டா ஸீதேத்யம்ரு’தரஸநிஷ்யந்த³மது⁴ரே
நிஷோத³த்³பா³லாநாமிவ ஸ ஜயதாந்மாத்ரு’வசநே ॥ 13॥

யதா³நீதே ஸாந்த்³ரஸ்பு²ரத³நுபமாநந்த³லஹரீ
யதா² தே⁴நோர்வத்ஸேऽஸ்ரவதி³வ ஜக³ந்மூர்திஹ்ரு’த³யே ।

ஸ தே³வீமூர்தா⁴லங்கரணமஹிதே த்³ரு’ஷ்டிவிஷயே
மணௌ ஸ்யாந்மே பூ⁴த்யை ப்ரணதஜநசிந்தாமணிவரே ॥ 14॥

ஜயது ஜயது ரம்யம் ப்³ரஹ்மசர்யஸ்ய பா⁴க்³யம்
ஜயது ஜயது தே³வ்யா அஞ்ஜநாயாஶ்ச பா⁴க்³யம் ।

ஜயது ச ரகு⁴வீரே ப⁴க்திமத்³பா⁴க³தே⁴யம்
ஜயது விஶரணாநாம் பக்த்ரிமம் பா⁴க³தே⁴யம் ॥ 15॥

பை⁴ரோஜீரங்க³நாதே²ந க்ரு’தம் ஸ்தோத்ரம் ஹநூமத: ।
பூ⁴யாத்³ பூ⁴த்யை ரஸவிதா³ம் ப⁴க்திபா⁴ஜாம் ஹநூமதி ॥ 16॥
இதி (பை⁴ரோஜீ) ரங்க³நாத²க்ரு’தம் ஶ்ரீஹநுமத்ப்ரஸாத³ஸ்தோத்ரம் ஸம்பூர்ணம் ।
ஸ்தோத்ரஸமுச்சய: 2 (99)

